
O 5 de outubro arranca unha nova edición do 'Ciclo de Literatura Infantil e Xuvenil'

Música e poesía desde a primeira infancia
Montse Rivera, Antonio García Teijeiro e Uxía Domínguez serán algúns dos convidados

Rosa Tedín | Ourense 
O alumnado que hoxe se forma nas aulas da Facultade de Ciencias da Educación do campus de Ourense mañá será o
profesorado que estará nos centros educativos sementando coñecemento, inquedanzas e intereses nas novas xeracións.
Conscientes da importancia de que nesa formación a literatura teña o seu propio protagonismo, o día 5 de outubro arrancará a
segunda edición do Ciclo de Literatura Infantil e Xuvenil, organizado polas docentes do centro Isabel Mociño e Susa Herrera coa
colaboración da Asociación de Escritoras e Escritores en Lingua Galega. Se na súa primeira edición a temática elixida para o ciclo
foi A pegada das mulleres desde a tradición oral á actualidade, nesta ocasión será Música e poesía dende a primeira infancia.

“A elección da temática deste ano é resultado da observación xeral e particular sobre a docencia en Infantil e Primaria. Os
docentes non coñecen a poesía nin a nosa música e polo tanto foxen destas dúas disciplinas nas súas aulas”, destaca Mociño.
Neste contexto, engade, nos últimos anos teñen xurdido “voces chamando a atención sobre a necesidade de ler e traballar a
poesía, de coñecer as súas potencialidades e de mudar unha dinámica que se perpetúa ao redor da narrativa, por considerala
máis fácil ou asequible, cando en realidade estamos escoitando poesía e música dende que nacemos, xa no colo das nosas nais e

avoas”, sinala. Para mudar esta situación, recalca a docente, “a escola, e nela os docentes, teñen que retomar ese fío, non rompelo, e coñecer a nosa tradición culta e
popular, saber da importancia dunha linguaxe que está na base da nosa vida e alimentala e enriquecela a medida que nenas e nenos medran”.

O Ciclo de Literatura Infantil e Xuvenil comezará o 5 de outubro, desenvolvéndose todas as sesións na Sala Emilia Pardo Bazán do Edificio de Ferro ás 17.00 h. Aínda que
está especialmente pensado para contribuír á formación dos futuros mestres e mestras, as súas sesións están abertas a calquera persoa interesada. As conferencias
arrancarán cunha intervención de Montse Rivera, membro do grupo de cantareiras Leilía, sobre a tradición oral nas aulas. Tras este comezo pasarán polo campus de Ourense
ao longo das semanas de celebración do ciclo Antonio García Teijeiro, poeta e un dos máis recoñecidos creadores para a infancia e xuventude en Galicia; Uxía Domínguez,
cantante galega integrante de proxectos como o de María Fumaça; os poetas Elvira Riveiro e Fran Alonso e a propia Susa Herrera, que compaxina a súa docencia na
Facultade de Ciencias da Educación ourensá cunha dilatada traxectoria na publicación libros musicados para a infancia.

Coñecer as ferramentas
Segundo explican as coordinadoras da iniciativa, con este programa búscase dar a coñecer aos asistentes estratexias, recursos e ferramentas para achegar a poesía e a
música á infancia e adolescencia, reforzando as carencias dos currículos académicos neste eido na etapa da Educación Infantil e Primaria. Para acadalo, o ciclo convida ás
propias creadoras a presentar ao futuro profesorado as súas experiencias e producións de literatura infantil e xuvenil galega. A celebración destes coloquios/conversas coas
creadoras participantes, permite, apuntan as coordinadoras do proxecto, contrastar as liñas de creación das persoas participantes coa percepción que se ten da súa
produción. 

É importante, recalcan as coordinadoras, que o alumnado e o público en xeral “tomen conciencia da importancia de coñecer a literatura para os máis novos, saber
recomendar as obras de calidade e sobre todo aquelas que promovan valores en positivo, entre eles a educación estética e musical”. Para acadalo, este curso aposta por
visibilizar a poesía e a música para a infancia e adolescencia, “incidindo en criterios de selección coherentes e acordes ao coñecemento da evolución histórica destas
producións”, engaden. Propostas así, salienta Mociño, contribúen a “valorar o papel do profesorado e a escola como axentes dinamizadores, programadores e normalizadores
culturais”.

 


